
V Satyagraha 
TXILLARDEGI / Hizkuntzalari eta idazlea 

Gandhiren hiztegiko hitz na-
gusia da. Eta borroka-bide 
nagusia, gose-oporra. 

Bide horixe hartua dute 
preso abertzaleen senideek 
eta adiskideek; eta, asteka, 
hortxe dautza, lur gorrian, 
euskal presoak Euskal He-
rrira erregutzen dutelarik 
orain dela lau hilabete ia-ia. 

Lagunak joaten zaizkie. Egia. Ugari, omen. 
Hobe! Baina instituzio autonomikoetatik, 
txintik ez. Ustel bitez! Eta mogimendu «bake-
zale» famatu horiek, isilik. 

Gandhik ere gose-greba egin zuen hamaika 
aldiz; britaindar okupazioa salatzeko, atzerritar 
inperialismoa gaitzesteko, eta Indiaren Inde-
pendentzia aldarrikatzeko. Eta, honen ondo-
rioz, behin eta berriz bisitatu zituen Mahatmak 
Koroaren «ostatuak» (Gandhirena da izendapen 
ironiko hori, eta ez artikuluaren egilearena). 

Gure inguruko «pacifistek», aldiz, ez dute 
gose-greba egiten, ez dituzte gose-grebalariak 
bisitatzen, eta ez dute Euskal Herriaren Inde-
pendentzia eskatzen. Eta, kartzelak? Fototan 
gehienez. 

Bortizkeria gaitzesten dute, omen: baina ez 
inperiala (Gandhik egin ohi zuenaren aurka), 
abertzaleena baizik. Eta bortxarik-ezari berari, 
ez-ikusia egiten diote lotsagabeki. 

Hitz batez, Artzai-Oneko grebakoan berriro 
agertu denez, «pacifistek» ez dute begi onez 
ikusten. Independentziaren aldeko borroka: ez 
indarra baliatuz planteatzen denean, eta ez Ka-
tedrale batean gose-greba baketsu eta miresga-
rrian plazaratzen denean ere. 

«Pacifistek» gauza bakar bat nahi dute: 
behin-betiko euskaldunok espainiar legetasuna 
eta nazio-proiektua geure egitea. 

Gainerako guztia: ipuiak. 




